
Mongolian one of the few countries that remains nomadic culture and unique tradition of passing and bequeath it’s to the next generation. The tourist attracts great pastoral traditional forms of migration that of the appropriate climate characteristics, the nature, geography and climate of Mongolia. However, by synonymous there no product can be represent Nomadic lifestyle of Mongolia to be shown to the foreign and domestic travelers. Some major tourist’s companies have “nomadic lifestyle” travel products but it is common to be designed to show an ancient, broken, outstretch more likely pretended.
In Dornod province able to create new opportunities to attract new visitors with based on herder’s livelihoods, to observe their daily work and most to give the travelers an opportunity to consider one day as a herder themselves. This development of ethnic and cultural tourism as part of a new product retained to the traditional setting of livestock herders modern migration as providing foreign and domestic tourists can see with the advantages of technology and considered to be a source of revenue, cost-effective to the herders.

Аялал жуулчлалыг хөгжүүлэх санал, санаачилгуудын тухай товчхон

Дорнод аймаг нь байгалийн тогтоц, өвөрмөц байдал, түүхийн ховор чухал, олны анхаарал татсан дурсгалт газар цөөнгүй боловч түүнийг аялал жуулчлалын бүтээгдэхүүн болгож хувиргах, бүтээн босголт хийж тохижуулах ажилд багагүй хөрөнгө хүч зарах зайлшгүй шаардлагатай. Дорнод монголын уудам тал нутгийн Халхын гол, Буйр нуур нь эртнээс нааш хүмүүст танил, дайн дажин болж, Япон, Монголын хооронд болсон ширүүн дайны ул мөр ч арилаагүй байдаг тул аялагчдын, тэр дундаа Япон, ОХУ-ын хүмүүсийн сонирхолыг багагүй татдаг нутаг. Энэ ч утгаараа манай аймгийн хэмжээнд гадаад, тодоодын аялагчдыг татах аялал жуулчлалын гол зорих газар болдог. Уг нь гадаад, дотоодын аялагчдын сонирхолыг татах, хил орчмын болон дамжин өнгөрөх аялал жуулчлалын урсгалыг нэмэгдүүлэх боломж нь дэд бүтэц тэр дундаа авто замын асуудал юм. Уг асуудлыг шийдэж чадвал аялагчдын тоо эрс нэмэгдэх талтай. 
Гадаадын аялагчдаас гадна дотоодын жуулчлалыг хөгжүүлэхэд Мэнэнгийн тал, Буйр нуур, Халхын таван уул, Сангийн далай, Тамсаг булаг гэх мэт өвөрмөц тогтоцтой тал нутгийн үзэмжийг үзэх баруун аймаг, хангайн бүсийнхэн ирэх магадлал өндөр боловч түүнд зориулсан багагүй ажлыг ч амжуулах шаардлагатай.
Түүхэн аяллыг хөгжүүлэхэд анхаарч эртний түүхээс эдүгээх түүхийн дурсгалт газруудыг баримтжуулж, баталгаат жуулчлалын маршрут бий болгоход сүүлийн үед хүч тавьж байгаа боловч түүхэнд ховорт тооцогдох тэрхүү газар орноо судлаач, аялагчдын ая тухыг хангах хэмжээнд тохижуулахад багагүй ажил болох нь мэдээж билээ. Өнгөрсөн жилүүдэд тус аймагт аялал жуулчлалын чиглэлээр хийгдсэн дорвитой бүтээн босголт үнэндээ алга байна. Ганц нэг хөшөө барих, цэцэрлэгт хүрээлэн бий болгох, зам харгуй янзлах зэрэг нь хангалттай биш бөгөөд хөрөнгө мөнгө бага зарах, бэлэн аяллын бүтээгдэхүүнийг зөв удирдаж, менежмент хийх явдал дутагдалтай байсаар ирэв.
Аймгийн ИТХ-аар 2009 оны 4-р сарын 10-ны өдөр батлагдсан “Дорнод аймагт аялал жуулчлалыг хөгжүүлэх дэд хөтөлбөр”-т “...14. Үндэстэн, ястны аж амьдрал, зан заншлийг сурталчлах, нутгийн иргэдээр жуулчдад үзүүлэх бүтээгдэхүүн бэлтгүүлэх...” гэсэн хэдий ч энэ талаар хийсэн дорвитой ажил ховор байна. Мөн тус аймагт 2012 онд болсон “Зүүн бүсийн аялал жуулчлалын өнөөгийн байдал, цаашдын чиг хандлага” олон улсын эрдэм шинжилгээний бага хурлын зөвлөмжид “Олон улсын аялал жуулчлалын үзэсгэлэн, худалдаа, уулзалтууд, эвент арга хэмжээнүүдийг уламжлал болгон тогтмол зохион байгуулж, бүсийн онцлог брэнд бүтээгдэхүүнтэй болох” гэсэн нь бий. Тэгвэл тэр онцлог бүтээгдэхүүний нэг нь малчдын аж амьдрал юм. Уг нь дэд хөтөлбөрт тусгалаа олсон боловч гарц, шийдлээ олоогүй, хэрхэн ямар байдлаар хийж болох талаар туршлага байхгүйгээс өнөөдрийг хүртэл аялагчдын анхааралд өртүүлж, хүмүүсийг татаж чадаагүй л байна.
Дэлхийн аялал жуулчлалын байгууллагын “Аялал жуулчлал-2020 он” судалгаанаас үзэхэд ХХI зуунд “... Адал явдалт аялал жуулчлал; Эко аялал жуулчлал; Тусгай сонирхлын аялал жуулчлал; Тойрон аялал; Соёл-танин мэдэхүйн аялал жуулчлал; Хурал, зөвлөгөөн, үзэсгэлэн, яармагийн аялал жуулчлал; Эрүүл мэндийн аялал жуулчлал” [9] зэрэг төрлүүд ихээхэн хөгжиж байна. Бидэнд эдгээрийг хөгжүүлэх боломж нөөц бүрэн дүүрэн бий. Тэр дундаас Дорнод аймагт дээрх төрлүүдийг хөгжүүлэх бүрэн боломж байгаа боловч шат дараатайгаар, системтэй төлөвлөж, хамгийн ойр нөөц боломждоо тулгуурлан хөгжүүлэх нэгдсэн бодлого үйл ажиллагаа хэрэгтэй байна. 
Монгол улсын Засгийн газрын 2015 оны 324-р тогтоолын хавсралт “Аялал жуулчлалыг хөгжүүлэх үндэсний хөтөлбөр”-т “...4.2.4. хөдөө аж ахуйн уламжлалт өв соёл, газар нутагт суурилсан агро-аялал жуулчлалыг хөгжүүлэх;...” гэж заажээ. Үүнийг хэрэгжүүлэх оролдлого зарим газарт эхэлж, Хустай нуруу, Булганы Бүрэгхангай суманд туршсан нь ч байдаг. Тиймээс энэ боломжийг ашиглаж, малчдад суурилсан аялал жуулчлал хөгжүүлэх боломжийн талаар та бүхэндээ хүргэхийг зорилоо.
Дорнод аймаг нь барга, буриад, үзэмчин, халх гэсэн дөрвөн угсаа бүлгийн хүмүүсээс бүрдэхээс гадна, хатиган, юншөөбүү гэх мэтийн өөр өөрсдийн өвөрмөц заншил, амьдралын хэвшил бүхий угсаа бүлгүүд ч байгааг анхааран үзэж, тэдний аж амьдрал, ахуй төрхийг аялал жуулчлалд зохицуулан ашиглаж, орчин үежсэн, хот суурин газрын залуус, гадаадын аялагчдыг жинхэнэ монгол ахуйгаар амьдруулж, мал маллах арга ажиллагаа, цагаан идээ бэлтгэх, худаг ус, хадлан өвс авах гэх мэтийн малчдын жирийн л өдөр тутам хийдэг ажлыг нь цаг улиралд нь тааруулсан Хүмүүсийн өдөр тутмын амьдралыг сонирхох аялал (Daily-Life tourism)-ын бүтээгдэхүүн болгон төлөвлөхөд цаг хугацаа, өртөг зардал багатай байх болно. 
Үүнийг Аймгийн Аялал жуулчлалын асуудал хариуцсан нэгж нь анхаарч, мөн Дорнод аймгийн Аялал жуулчлалын нэгдлийнхэн ажил хэрэг болговол тун ч хэрэгтэй мэт санагдана. Энэ төрлийн аялал жуулчлалын бүтээгдэхүүнийг сонирхох зах зээл нь дөнгөж хилийн заана байгааг анхаарч үзмээр байна. Ингэснээр хил орчмын болон хил дамнасан аялал жуулчлалыг хөгжүүлэх боломжийг эрэлхийлж тэрхүү зах зээлд нэвтрэх нь чухал юм.
Дорнод аймгийн Хөгжлийн цогц бодлого /2009-2016/-д “... Жуулчдын баазын ойролцоо угсаатны зүйн болон бусад зан үйлийг сонирхуулах, эмнэг мал сургах, эсгий хийх, цагаан идээ боловсруулах, морин аялал хийх, үзэсгэлэн гаргаж үзүүлэх зэрэг арга хэмжээг өргөн зохион байгуулах, энэ чиглэлээр сурталчилгаа явуулах; ...” гэсэн боловч түүнийг огт хэрэгжүүлээгүй байна. Бидний хувьд бичиг цаасан дээр зорилт болгож буулгадаг ч ажил хэрэг болгох, хэрэгжүүлэхэд ихээхэн учир дутагдалтай явж ирэв. 

Малчны хотонд суурилсан аялал жуулчлал хөгжүүлэх 
боломж, арга зам

Дорнод аймагт тусгай сонирхолын аялал буюу угсаатны аялал жуулчлалыг хөгжүүлэх боломж байна. Халх, барга, буриад, үзэмчин гэсэн угсаа бүлгийн хүмүүсээ түшиглэсэн, малчны хотонд суурилсан аялал нь хамгийн боломжтой юм. Энэ ажлын хүрээнд хамгийн энгийнээр хэлбэл дээрх 4 ястны аж төрөл, амьдралын хэвшил нь ерөнхий байдлаар ижил боловч дотроо нарийн ялгамжаатай болохыг хэн хүн мэднэ. 
Тиймээс сум орон нутгийн мал аж ахуйгаа өөд нь татаж, аж амьдралаа уламжлалт хэлбэрээр нь хадгалж үлдсэн зарим малчидтай тусгайлан гэрээ байгуулж, тэднийг аялагчдын очих дуртай газар болгож хувиргах боломж байна. Тиймээс нэг сайн малчин буриад, үзэмчин, барга, халх гэсэн 4 айлыг сонгож, тэдний аж амьдралыг үзүүлж, тэнд 1-7 хоног ажиллаж амьдрах боломжийг олгож, аялагчдад үзүүлж, бодит малчдын амьдралаар амьдрах боломж олговол энэ нь жинхэнэ брэнд бүтээгдэхүүн болох боломж байна. 
Мөн сум, орон нутаг, угсаатны онцлог байдалд тулгуурласан өөр хоорондоо өрсөлдөх чадвар бүхий төрөлжсэн байдлаар ч хөгжүүлж байна. Өөрөөр хэлбэл зарим хот айл, малчид зөвхөн адууны соёлыг танилцуулах бол өөр нэг хот айл нь үхэр, нөгөө нэг нь хонь, ямаа болон тэмээний аж ахуйтай холбоотой соёлыг танилцуулах байдлаар бие даан хөгжүүлж болно.
Монголчуудын уламжлалт нүүдлийн ахуй соёлын өрх бүрийн үйлдвэрлэлийг харуулсан НЭГ ӨРХ-НЭГ БҮТЭЭГДЭХҮҮН зарчимд суурилсан арьс шир боловсруулах, сур элдэх, сураар эд өлгийн зүйл хийх талаар ч бэлтгэж, түүнийг аялагчдад заан сургах талаас нь хөгжүүлж болно. Цаашлаад тэрэг, уламжлалт хэлбэрээр нүүдэллэж байгаа малчныг тэр л нүүдлийн байдлыг нь аялагчдад харуулах зорилгоор ч ашиглаж болох тал байна. Аялал жуулчлал эрчимтэй хөгжиж буй зарим нэг аймаг, сум, нутгийн иргэдийн бүлэгт ийм төрлийн аялал жуулчлалын үйлдвэрлэл хөгжиж байгааг бид харж, сонсож байна. 
Иймээс Нутгийн иргэдэд түшиглэсэн малчдын ахуй амьдралыг сурталчилах замаар хөрш зэргэлдээ улс орнуудын жуулчлалын зах зээлийг татах боломж бүрэн байгааг цаашдаа анхаарвал зохистой санагдана. Ийм аяллыг хөгжүүлэхэд дараах саналууд байна. Үүнд: 
1. Дорнод аймаг нь өөрсдийн угсаа бүлгийн онцлог, аж амьдралын хэвшлийг харуулсан барга, буриад, үзэмчин, халх гэсэн 4 малчин сонгож, тэднийг аялал жуулчлалын бүтээгдэхүүн болгох. Ингэснээр тэдгээр малчдын аж төрөх байдал, онцлог, тухайн ястан, угсаа бүлгийн өвөрмөц ёс заншилтай танилцах сонирхолтой аялагчид, угсаатны зүй, антропологи судлаачдын анхаарлыг татаж болно. Ялангуяа эрдэмтэн судлаачдад газар дээр нь судалгаа хийх, нүүдлийн соёл иргэншлийг мэдрэх боломж харагдаж байна. Тухайлбал, Дорнод аймгийн Цагаан-Овоо сумын Аймгийн аварга малчин Дамдины Пүрэвийнх байна. Тэднийх уламжлалт буриадын ахуй хэвшил, хагас суурин, хагас нүүдлийн мал аж ахуй эрхэлж байгаа нь буриад зоны аж амьдралын хэвшлийг бүрэн харж болно. Иймд тус айлтай гэрээ хийж, буриадын аж амьдралыг сонирхох жуулчдад танилцуулж болно. Мөн барга, үзэмчин, халх нэг нэг айлыг сонгож, тэднийг тусгайлан бэлдүүлэхээс илүүтэйгээр өдөр тутмынх нь ажил, амьдралыг л жирийн байдлаар аялагчдад үзүүлж, малчдын амьдралаар амьдрах боломж олгоход болох юм.
2. Малчдын дөрвөн улиралд тохирсон аж төрөх ёс, ажил хөдөлмөрийг нь аялал жуулчлалын бүтээгдэхүүн болгох. Үүнд, хавар мал төллөх үеэр цөөн хоногоор төлчин, туслах малчин хийлгэж, төл бойжуулах боломж олгож болно. Мөн ямаа самнах, хурга хөнгөлөх зэрэг гадаад хүмүүст сонин содон байх иймэрхүү аяллын маршрут гаргаж болох юм. Зуны улиралд хонь, хурга ноослох, намар хадлан тэжээлээ бэлтгэх зэрэг улирлын чанартай ажил хөдөлмөрийг сонирхуулж болно. Нэн ялангуяа хавар мал төллөх, намар хадлан авах, зарим мал аж ахуйтай холбоотой зан үйлийг аялал жуулчлалын бүтээгдэхүүн болгох нь ихээхэн чухал байна. Энэ жилээс “Дорнод аялал жуулчлалын нэгдэл” ТББ байгуулагдаж “Дорнын унага” галтай хамтарсан аялал зохион байгуулсан нь энэ ажлын эхлэл, одоо харин төлөвлөгөөтэй, системтэйгээр малчдыг хамруулсан иж бүрэн бүтээгдэхүүн гаргаж, гадаад, дотоодын аялагчдыг татах цаг нь болжээ. 
3. Малчдын мал аж ахуйтай холбоотой зан үйлийг үзүүлэх. Үүнд, төл мал хөнгөлөх, унага тамгалах, мал сэтэрлэх зан үйл гэх мэтийн эртнээс уламжилж ирсэн зан үйлийг аяллын бүтээгдэхүүн болгох. Энэ бол зорилтот бүлгүүдэд хандсан аялал жуулчлал байхаас гадна бүлэг, ганцаарчилсан аялагчдыг ч татахад дөхөм юм.
4. Монгол эмэгтэйчүүдийн үйл мэтгэх, оёдлын бүтээгдэхүүнийг ашиглах. Энэ нь аяллын явцад тэдэнд тохирсон уламжлалт монгол хувцас дээл, цамц урлаж өгөх үйлчилгээ байж болно. Ингэвэл тухайн аялагчдад мартагдашгүй чухал дурсамж болно. Монгол дээл, хувцас хийх аргатай танилцаж, түүнийг судлах боломж бүрдэхээс гадна жинхэнэ монгол дээл хувцасыг өөрийн бие мах бодод тааруулан хийлгэж авах нь маш чухал юм.
5. Мөн цагаан идээ боловсруулах арга ажиллагааг сонирхуулах. Энэ нь гүү, хонь, ямаа, үнээ саах, сүүгээ боловсруулж айраг, тараг бүрэх, ааруул, ээзгий хийх, бяслаг шахах гэх мэтийн өдөр тутмын ажлыг нь гадаад, дотоодын аялагчдад үзүүлж, тэрхүү органик бүтээгдэхүүнээ худалдан борлуулах боломж олгох.
6. Малчдын арьс шир боловсруулах, сур элдэх, суран эдлэл хийх аргыг тусгайлан үзүүлэх, сураар хийсэн бүтээгдэхүүнээ борлуулах боломж олгох нь малчдын аж амьдралд ч дэмтэй, аялагчдад ч өвөрмөц сонин байх боломжтой.  Өнөө цагт Улаанбаатар хотын Нарантуул захаас янз бүрээр сүлжсэн суран эдлэлийг худалдаж авахаас илүүтэй, өөрийн нүдээр харж, гараар барьж, хийлцсэн суран эдлэлийг олж авах нь аялагчдын хувьд дахиж олдохгүй ховор боломж юм.
7. Малчин айлын хурим найр, хүүхдийн даахь үргээх ёслол зэрэг өвөрмөц зан үйлийг харуулсан ховор учрал тохиолыг ч мөн л аялагчдад зориулан бүтээгдэхүүн болгож болох юм. Хэдийгээр энэ нь ховор болдог боловч тухайн цаг үеийг нь тааруулан аялагчдад үзүүлж харуулж болно. Ингэхдээ жилийн өмнөөс төлөвлөгөө, график гаргах, судалгаа хийх шаардлагатай. Мөн тухайн айл өрхтэй тохирох, ийм аяллын маршрут чиглэл байгааг мэдээлэх, жуулчдыг татахад анхаарах. 
8. Мөн морины соёл, тэр дундаа хурдан морь сойх, уях соёлыг иж бүрэн аялал жуулчлалын бүтээгдэхүүн болгож болно. Энэ нь өвөрмөц, дахин давтагдашгүй сонин үзүүлбэр байх боломжтой. Тэр дундаас сумын наадам үзэх, бүр морьтой наадамлах, уралдааны морьд дагах зэрэг бүтээгдэхүүнийг бий болгох. Зарим залуусыг барилдуулах, сур харвуулах зэргээр ч зарим аялагчдыг татах боломж бидэнд бий.
9. Ер нь малчдын амьдрал өнөө цагт тэр чигээрээ л аялагчдын анхаарал татсан өвөрмөц хөдөлмөр. Сүүлийн үед хот, хөдөө амьдарч байгаа залуусыг хооронд нь солих маягаар ажил амьдралын сайхныг, сониныг мэдрүүлж байгаатай адилаар малчдынхаа өдөр тутмын хийдэг ажил, иддэг хоол, амьдардаг орон гэрт нь жуулчдыг байлгаж, түр амьдруулах нь юугаар ч солишгүй сонин сайхан аялал болж болно. Тийм болохоор жирийн малчны хоол, унд, түлээ түлшээ бэлтгэх, цай хоолоо бэлтгэх нь хүртэл өөрөө аяллын нэгэн бүтээгдэхүүн гэдгийг анхаарч цаашид хөгжүүлбэл бид бусад газраас дутахгүй хөрөнгө мөнгө босгох, малчдаа ч байнгын ажил орлоготой болгоход ихээхэн нэмэр болохсон доо.
Нүүдэлчдийн буюу Угсаатны энэхүү аяллын төрлийг хөгжүүлэхэд аймгийн төр захиргааны байгууллага, Аялал жуулчлалын нэгдэл, хувь хүмүүс, аж ахуй эрхлэгчид тусгайлан анхаарч, компаниуд бие биетэйгээ өрсөлдөх биш аяллыг төрөлжүүлэх замаар хөгжүүлвэл аль аль талдаа ашигтай байх боломжтой. Бид хөгжлийг хүсч байгаа л бол хамтарч, хамтын хөдөлмөрөөр нэгэн зүгт хандаж ажиллах шаардлагатай юм.
Судлаачдын үзэж байгаагаар ч гэсэн манай аймагт олон төрлийн аялал жуучлал хөгжих боломжтой боловч тэр дундаас “...Угсаатны зүйн аялал: Аялал жуулчлалын энэ хэлбэрийг эко-аялалын хэлбэртэй хослуулан хөгжүүлэх нь зүйтэй. Дорнод аймагт халх, буриад (Дашбалбар, Цагаан Овоо, Баян Уул, Баяндун, Сэргэлэн), барга (Хөлөнбуйр, Гурванзагал), үзэмчин (Сэргэлэн, Баянтүмэн, Хэрлэн, Чулуунхороот) зэрэг олон ястан угсаатнууд оршин суудаг /7/. Эдгээр угсаатан ястнуудын ахуй амьдралын өвөрмөц онцлог, зан заншил, ардын аман зохиол, эд өлгийн зүйлстэй танилцах боломжтой юм...” гэж судлаач Ц.Сэр-Од [8] онцлон тэмдэглэсэн нь бий. Үүнийг хөгжүүлэх хамгийн зохистой хэлбэрийн нэг нь л малчны хот, тэдний өнөөгийн ахуй амьдрал, бодит байдал юм. 
Малчдын аж амьдралыг хуучин ямар байсан тухай яриж, бичихээс гадна орчин үеийн хөгжил дэвшилтэй малчид хэрхэн хөл нийлүүлэн ажиллаж, амьдарч байгааг үзэж харах нь ч илүү сонин бөгөөд илүү бодитой юм. 
Энэ ажлын хүрээнд дараах аяллын бүтээгдэхүүн байж болох юм. Үүнийг жагсаавал
1. Мал маллаж үзэх – Өдрөөр хонь, ямаа хариулах, үхэрт явах, өглөө эрт адуу татах, тэмээ хурааж ирэх зэргээр малчны нэг өдрийн ажил, амьдралтай танилцуулах;
2. Үнээ саах – Үнээ сааж үзэх сонирхолтой хүмүүст зориулсан өглөө, оройн саалийн үеэр үнээ саах аялал байж болно;
3. Цагаан идээ боловсруулах – гүү, хонь, ямаа, үнээний сүүгээр цагаан идээ боловсруулах аргатай танилцуулж, өөрсдөөр айраг исгэх, аарц буцалгах, тараг бүрэх, ааруул, хурууд хийх, ээзгий буцалгах гэх мэтээр монгол эзэгтэйн өдөр тутмын ажилтай танилцах боломжтой аялал байж болно;
4. Арьс элдэх – хонь, хурга, ямааны арьс элдэх арга технологи судлах, сонирхох;
5. Бод малын шир боловсруулах – бод малын шир боловсруулж, сур хийх, элдэх арга технологитой танилцах;
6. Адууны соёлтой танилцах аялал – адуу маллах, арчлах, эдлэх соёлтой танилцах, хурдан морь уяж сойх, морь эдэлгээнд сургах гэх мэт адууны соёлтой танилцах;
7. Уламжлалт нүүдлийн соёлыг харуулах – уламжлалт аргаар нүүдэл хийх, зөөх, гэрээ барих зэрэгтэй танилцах;
8. Уламжлалт хоолны соёлтой танилцах – монголчуудын уламжлалт хоол унд бэлтгэх соёлтой танилцаж, монгол хоол хийж сурахад зориулсан аялал. Сүү цагаан идээгээр идээ ундаа бэлтгэх, цайны соёл, мах, махан бүтээгдэхүүнээр хийх хоолны соёл;
9. Уламжлалт оёдол, үйл мэтгэх – дээл хувцсаа хийх, уламжлалт оёдол, зүүсгэл бэлтгэх, өөрсдийн авчирсан материалаар оёх, оёулж өмсөх;
10. Унага тамгалах – Намар, хавар унага тамгалах зан үйл, ёслолыг сонирхуулах;
11. Төл мал хөнгөлөх – Хурга, ишиг хөнгөлөх зан үйл;
12. Бяруу хөнгөлөх – бяруу хөнгөлөх, бух тавих зан үйл;
13. Үрээ чимхэх – үрээ чимхэх зан үйл, азарга тавих ёс;
14. Мал сэтэрлэх зан үйл – мал сэтэрлэх уламжлалт шашны зан үйлийг харуулах;
15. Суран эдлэл хийх – элдсэн сураар хазаар, ногт, чөдөр, зангидах, олом, жирэм, хуйв сүлжих, эмээл угсрах зэрэг малчны өдөр тутам хийдэг зүйлийг сонирхох, хийж сурах;
16. Хурим найр – хурим найрын заншлыг сонирхох хүмүүст зориулан;
17. Даахь үргээх ёс – хүүхдийн даахь үргээх ёс, зан үйлийг судлах, сонирхох хүмүүст зориулсан арга хэмжээ;
18. Аргал, түлшээ бэлтгэх – малчдын арга түлшээ бэлтгэх арга маягийг таниулах, аргал түүх, араг савар, буриадын завааль хийх тухай гэх мэт;
19. Мал услах, ховоо татах – мал услах, ховоо татах ажлыг харуулсан байж болно;
20. Морин аялал – малчдын хотноос тодорхой маршрутаар морин аялал хийх 
21. Хадлан хадах – хадах, бухалдах, өвсөө тармах, бухал хийх, бухлаа ээрэх, нуруу хийх, өвс боох зэрэг олон талт ажлыг сонирхсон хүмүүст зориулсан;
22. Сар шинийн баяр – цагаан сар, сар шинэдээ бэлтгэх,
23. Мал төллөх – мал төллөхөд туслах малчнаар нэг өдөр, нэг шөнө ажиллаж үзэх нь сонирхолтой байж болно;
24. Ямаа самнах – ямаа самнаж үзэх нь магадгүй ноолуурын үнэ цэнэ, малчдын аж амьдралд ямар нөлөөтэйг мэдэхэд нэмэртэй байж магад;
гэх мэт маш олон төрлийн аялал жуулчлалын бүтээгдэхүүн бий болгож, бүлэг, ганцаарчилсан зэргээр аялагч, жуулчдын боломж, бололцоо, сонирхол, хэрэгцээг нь судалж, тэдний хүсэл зорилгод нийцүүлсэн угсаатны, соёлын аялал жуулчлалыг хөгжүүлвэл ихээхэн боломж байгаа мэт харагдаж байна.
Дээрх саналуудыг хэрэгжүүлэхийн тулд дараах зүйлсийг анхаарвал зүгээр болов уу. Үүнд:
1. Малчид буюу нутгийн иргэдэд түшиглэсэн аялал жуулчлалыг хөгжүүлэх олон талт хамтын ажиллагааг хэрэгжүүлж зарим нэг бэлэн туршлага (Хустайн нуруу, Хэнтий аймгийн Өмнөдэлгэр сум, Сэлэнгэ аймгийн Баруун бүрэн сум гэх мэт)-аас судалж Малчид буюу үйлдвэрлэгчид-компани буюу Бизнес эрхлэгчид-нэгдсэн удирдлага буюу эрх зүйн орчин гэсэн тогтвортой бодлогыг боловсруулах. Хэрвээ малчдыг аялагч, жуулчлагчдын бааз болгож ашиглаж чадвал хөдөө байнга тулгардаг зочид буудлын хүрэлцээ муу, тохи муутай, аян замын гуанзны хоолны чанар аюулгүй байдалд санаа зовдог байдал багасч, хөдөөний малчин айлын малын гаралтай цэвэр органик хоол хүнс хэрэглэж, тэдний тохижуулсан тухтай гэр оронд амруулах боломж бүрдсэнээр аялагчдын аюулгүй байдал бүрэн хангагдах боломж бий болно. 
2. Аймгийн аялал жуулчлалыг хөгжүүлэхэд дутагдаж байгаа гол хүчин зүйл нь ердөө л нэгдмэл, тогтвортой хамтын менежмент юм. Өөрөөр хэлбэл аймгийн аялал жуулчлалын бүтээгдэхүүн нь бүсийн болон үндэсний хэмжээнд өрсөлдөж байхаас аймгийн дотоод зөвхөн үйлдвэрлэлийн түвшинд ялгарч байх нь чухал. Ингэхдээ тухай тухайн орон нутагтаа байгаа малчдаа яг л тэр л газар нь очиж үзэх боломжоор хангавал түүнийг дагасан бусад үйлчилгээ, аялагчид нутаг орныг нь сонирхох, түүхэн дурсгалт газрыг үзэх боломж ч давхар нээгдэх бөгөөд дан ганц хэдэн хөшөө, чулуу үзүүлэх, байгалийн сайхныг үзэхээс гадна малчдын аж амьдралыг биечлэн танилцах боломж олгоно гэдэг олдошгүй ховор завшаан билээ.
3. Ингэхийн тулд хөдөө орон нутаг, сум бүрээс өөрийн аж амьдралыг аялагчдад нээлттэй байдлаар танилцуулахыг зөвшөөрсөн хэд хэдэн айлыг олох, тэдний байдлыг олон нийтэд таниулах танилцуулга бэлтгэх, цаг хугацаагаа тохирох, хэдий үед, ямар хэмжээний жуулчдыг ямар давтамжаар авч чадах боломжийг нь судлан тодорхойлж, хэтийн төлөв байдлыг бодитоор тусгасан хөтөлбөр, төлөвлөгөө гаргаж ажиллахад анхаарах хэрэгтэй байна. Нутгийн иргэдэд аялал жуулчлалын ач холбогдол, эдийн засгийн нэмэлт орлого, боломжийн талаар сургалт, сурталчилгаа хийх хэрэгтэй. 
4. Монголын аялал жуулчлалын гаргасан тусгай гэр буудлын стандарт, хэм хэмжээг баримталж малчид тусгай гэр буудал байгуулж болно. Энэ хаягаар орвол Гэр буудал, Гэр сууцны стандарт бий. [10] http://www.estandard.gov.mn/file.php?sid=2648  Тодорхой хөрөнгө гаргах, аялагчдыг авч хувийн аж ахуйгаа дээшлүүлэхээр шийдсэн өрх бүртэй тусгай гэрээ байгуулах, харилцан ойлголцох, бэлтгэлээ базаахад нь чиглэгдсэн зохицуулалт хийх талд анхаарвал зохистой юм.
5. Малчдыг аялал жуулчлалын брэнд бий болгоход чиглэгдсэн мэдээлэл, зарлал, сурталчилгааг илүүтэй анхаарч, аялагчдыг татах сурталчилгааг түлхүү хийж, ажлын график, төлөвлөгөөг гадаад хэлээр гаргаж, байнгын тогтмол аялал жуулчлалын улирал, жил, сараар нь гаргасан төлөвлөлтийг хийж олон улсад сурталчилахад анхаарах нь чухал. Нэн ялангуяа гадаадын хувь аялагчид, монгол судлалыг сонирхогч их дээд сургууль, судалгааны хүрээлэн, мэргэжлийн угсаатан судлаачдад зориулсан тусгай аялал хийх зэргээр олон талт үйл ажиллагаа явуулахад бэлтгэл ажил маш чухал байх болно. Жуулчдын хувьд мэдээлэл тодорхой байх нь сонголт хийх боломжийг нэмэгдүүлнэ. Тиймээс аялал жуулчлалыг хөгжүүлэхийн эх үндэс нь тодорхой арга хэмжээний тухай ойлгомжтой мэдээлэл түгээж, тэр нь тасалдалгүй үргэлжилж байх баталгаа гаргаж өгөх явдал юм. 
6. Монголд аялагчдын нэлээд нь үүргэвчтэй аялагчид байдаг. Тэдэнд үнэтэй буудал, үнэтэй ресторан гэхээс илүүтэйгээр малчдын бодит амьдрал, үнэ хямдтай хоол хүнс, унаа тэрэг ихээхэн дэм болдог байна. Тиймээс бүлгээр аялах хүмүүсээс илүүтэйгээр хувь аялагчдыг татах, ганцаарчилсан сонирхолтой аялалд дуртай хүмүүсийг онилж, цахимаар, олон нийтийн сүлжээгээр дамжуулсан мэдээллийн төвлөрсөн баазыг бий болгож, сурталчилахад аялал жуулчлал эрхлэгч бүх байгууллага, хувь хүмүүс хамтарсан байдлаар ажиллах шаардлагатай болж байна.
7. Гадаадын аялагчдаас гадна дотоодын, нэн ялангуяа ЕБС-ийн сурагчдыг ийм аялалд оролцуулж, нэг өдрөөр анги хамт олноор нь хамруулах боломж байна. Үүнийг хийх нь хот, суурин газрын хүүхдүүд монгол нүүдлийн аж ахуйтайгаа танилцах боломжийг бүрдүүлж байгаа юм. Тухайлбал, “Жуулчин” ХХК-ний “Нүүдлийн ахуй соёл” аяллыг хийдэг бөгөөд хотын ойролцоо бэлтгэсэн тусгай баазад зохион байгуулдаг байна. Тэгвэл бид тусгай бааз биш гэхэд томоохон малчны хотод энэ аяллыг хийж болох юм. 
8. Монголын дотоодын аялагчдад зориулсан бүтээгдэхүүн үнэндээ байхгүй. Тэд их л сайндаа ах дүүгийндээ очих, дээрээс нь байгалийн цогцолбор газар болон түүхэн дурсгалт газруудаар хувийн унаагаараа, гэр бүлээрээ аялж цагийг өнгөрөөх нь элбэг. Тэгвэл тэдэнд зориулсан тусгай зориулалтын аяллыг бий болгож, хөгжүүлэх боломж байна. Хот суурин газарт хүмүүжсэн, суурин соёлд дассан хүмүүст нүүдлийн мал аж ахуй соёлыг нэг өдөр мэдрэх боломжоор хангасан аяллын бүтээгдэхүүн бэлтгэж танилцуулах нь илүү үр дүнтэй байх боломж харагдаж байна.
9. Аймгийн төв тойрсон, ойрхон нутаглаж байгаа малчдын аж амьдралыг түшиглэж эхэлж болно. Хамгийн гол нь байнгын идэвхтэй ажил, шаргуу зүтгэл шаардлагатай байна. Дорнод аялал жуулчлалын нэгдэл ТББ-аас “Дорнын унага” галтай хамтарсан аялал хийж эхэлсэн нь миний энэхүү санааг хэрэгжүүлэх боломж бүрэн дүүрэн байгааг харуулж байна. Ийм санаачилга, үйл ажиллагааны хамтын уялдаа холбоо сайтай байвал гүйцэтгэх бүрэн боломжтой зүйлийн нэг гэж үзэж байна.
10. Аялал жуулчлалын маршрутын дагуу байгаа малчдыг онилохоос илүүтэйгээр тусгай малчдыг зориуд бэлтгэн тэдэнрүү чиглэсэн аяллыг бий болгоход анхаарах хэрэгтэй. Сүүлийн үед аймгийн аялал жуулчлал эрхэлдэг байгууллагууд хамтраад янз бүрийн шинэ маршрут зохиох ажлыг эрчимтэй хийж байгаа нь сайшаалтай боловч дан мал аж ахуй, малчдын ажил амьдрал, ахуй соёлыг судлахад чиглэгдсэн шинэ брэнд бий болгож хөгжүүлэх зайлшгүй шаардлагатай. Түүнээс биш зүгээр л замд байгаа айлаар оруулж, тэдний амьдралын зах зухаас танилцуулж өнгөрөх нь миний хэлээд байгаа энэ санаа биш юм. Тэднийг тусгай бүтээгдэхүүн болгож байж л илүү сонирхолтой болно. Тусгай сонирхлын аяллыг хөгжүүлэх боломж ч бүрдэх юм. Монголын аялал жуулчлалын компаниуд тусгайлан бэлтгэж, дээл хувцас, эд материал, хоол ундыг эртний маягаар байлгаж харуулж байгаа нь яг өнөөгийн малчдын аж төрөх байдлыг бүрэн дүүрэн үзүүлэх боломжгүй тул яг бодит байдлыг л жуулчдыг татах бүтээгдэхүүн болгож хөгжүүлэх хэрэгтэй байна. 

Дүгнэлт

Энэ бүхнээс дүгнэхэд аялал жуулчлалыг хөгжүүлэхэд хүн бүрийн оролцоо, тэр дундаа малчдын буюу нутгийн иргэдийн оролцоог орхигдуулж болохгүй бөгөөд тэдний хүч, боломжийг ашиглаж, хялбар, өртөг багатай аяллын шинэ бүтээгдэхүүн бий болгох боломж байна гэж үзэв. Харин ингэхийн тулд эрх зүйн орчныг бүрдүүлэх, аялагчдыг хүлээж авах, үйлчлэх, тэдний сонирхолд нийцсэн малчдын аж амьдралыг харуулах орчныг бүрдүүлэх зайлшгүй шаардлагатай байна.
1. [bookmark: _GoBack]Дорнод аймгийн барга, буриад, үзэмчин, халх гэсэн угсаатны бүлгийн өвөрмөц ахуй, соёл, амьдралын хэвшлийг илэрхийлж чадах, мал хөрөнгөтэй, энэ талын бизнес сонирхож байгаа малчдыг олж, тэднийг тусгайлан бэлтгэн сургаж аялал жуулчлалын бүтээгдэхүүн болгох боломж байна. Ингэхдээ малчдыг аялал жуулчлалын тухай ойлголттой болгож, тэднийг үйлчилгээний соёл, хүнтэй харилцах арга зүйд сургаж, гадаадын аялагчдад аж амьдралаа таниулах тайлбарлах, хийж үзүүлэх мэдлэг, мэдээлэлтэй болгох шаардлагатай.
2. Жилийн дөрвөн улиралд тохирсон аж амьдралын хэвшил, зан үйлийг харуулсан аяллыг бий болгож, төрөлжүүлэх замаар цөөн боловч жуулчдыг татах оролдлого хийж үзэх хэрэгтэй байна. Ингэснээр хэрэгцээ, шаардлагыг таних, мэдэх, малчдыг хөгжүүлэх, аялал жуулчлалын нэгэн тодорхой бүтээгдэхүүн болгон ашиглах талаар судалгаа, тооцоо, сурталчилгааг бэлтгэж, гадаад дотоодын аялагчдад түгээх шаардлагатай.
3. Малчид буюу нутгийн иргэдэд түшиглэсэн аялал жуулчлалыг хөгжүүлэх олон талт хамтын ажиллагааг хэрэгжүүлж зарим нэг бэлэн туршлага (Хустайн нуруу, Хэнтий аймгийн Өмнөдэлгэр сум, Сэлэнгэ аймгийн Баруун бүрэн сум гэх мэт)-аас судалж Малчид буюу үйлдвэрлэгчид-компани буюу Бизнес эрхлэгчид-нэгдсэн удирдлага буюу эрх зүйн орчин гэсэн тогтвортой бодлогыг боловсруулах. 
4. Малчдын аж амьдралыг байгаагаар нь харуулж, аж төрөх уламжлал, орчин үеийн технологийн дэвшлийг аж амьдралдаа хэрэглэж байгааг үзүүлж, жуулчдыг хэсэг хугацаанд тэдэн шиг амьдрах боломж бүрдүүлэх. Үүний тулд малчдын аж амьдралын олон талыг төрөлжүүлэх маягаар тухайн жуулчдыг татах боломжтой. Тухайлбал, сүү цагаан идээ боловсруулах, мал хариулах /хонь, ямаа, үхэр, адуу, тэмээ/, хадлан тэжээл бэлтгэх, эмнэг сургах, хурдан морь уях, сойх гэх мэт байдлаар хөгжүүлэх нь илүү ашиг тустай байх болно.
5. Тус бүс нутаг нь нүүдлийн мал аж ахуйн өвөрмөц онцлогтой 4 төрлийн ястан, угсаа бүлгийн аж амьдралтай танилцах угсаатны аялал жуулчлал, соёлын аялал жуулчлал хөгжүүлэх боломжийг нэн даруй судалж, хэрэгжүүлэх нь өртөг зардал багатай, хэмнэлттэй, малчдын аж амьдралд ч гэсэн эдийн засгийн нэмэлт орлого олох боломж, өв уламжлал, соёл, нүүдэлчин ахуйг жуулчдад таниулсан өвөрмөц, содон бүтээгдэхүүн болох боломж бүрэн байна гэж дүгнэж байна.

